
នៅក្នុងឱកាសបើកកម្មវិធី

ឯកឧត្ដម​លោកជំទាវ លោក លោកស្រី ប្រិយមិត្តទស្សនិកជនជាទីរាប់អាន!
រេដ+ជាទស្សនទានថ្មីសម្រាប់កម្ពុជា ដូច្នេះការយល់ដឹងពីរេដ នៅមានកម្រិតសម្រាប់ស្ថាប័ន រដ្ឋាភិបាល អង្គការសង្គមស៊ីវិល ក៏ដូចជាសហគមន៍នៅមូលដ្ឋាន។ ទោះជាយ៉ាងនេះក៏ដោយ ខ្ញុំសូមសង្ខេបជូនសារដោយខ្លីៗថា៖ រេដ+ត្រូវការពេលវេលា ធនធាន និងការគាំទ្រជាច្រើន ដើម្បីត្រៀមលក្ខណៈ មុននឹងអនុវត្ត។ រេដ+ត្រូវការពេលវេលាវែងឆ្ងាយ ដើម្បីបង្កើនការយល់ដឹង និងពង្រឹងសមត្ថភាពសម្រាប់ការអនុវត្ត។ រេដ+នឹងជួយបង្កឱកាស និងផ្តល់វេទិកាឲ្យមានការចូលរួមអនុវត្តពីគ្រប់ភាគីពាក់ព័ន្ធ។ រេដ+ជាការស្ម័គ្រចិត្តអនុវត្តដោយផ្តល់អាទិភាពលើនិរន្តភាពព្រៃឈើ និងលំនឹងបរិស្ថានដើម្បីស្ថេរភាព ជីវភាពរស់នៅរបស់សហគមន៍ ជាងឥណទានកាបូន។ រេដ+នឹងធ្វើឲ្យមានប្រព័ន្ធធានាសុវត្ថិភាពដែលអាចការពារបាននូវសិទ្ធិ វប្បធម៌ ប្រពៃណី សេចក្តីថ្លៃថ្នូរ ផលប្រយោជន៍ និងជីវភាពរស់នៅរបស់សហគមន៍ជនបទ ជាពិសេស​ជនជាតិ​ដើមភាគតិចដែលមានជីវិតពឹងពាក់អាស្រ័យដោយផ្ទាល់លើធនធានព្រៃឈើ។ រេដ+នឹងជួយរៀបចំឲ្យមានយន្តការបែងចែកផលប្រយោជន៍មួយប្រកបដោយសមធម៌។ រេដ+​នឹងជួយបង្កើតឲ្យមានយន្តការសម្រាប់វាស់វែង រាយការណ៍ ត្រួតពិនិត្យ ផ្ទៀងផ្ទាត់ ព្រៃឈើ និងកាបូនស្តុកប្រកបដោយតម្លាភាព​និងប្រសិទ្ធភាព។​ 
​​​ឯកឧត្ដម​លោកជំទាវ លោក លោកស្រី ប្រិយមិត្តទស្សនិកជនជាទីគោរព!
ដូច្នេះ យើងសួរថា ហេតុអ្វីបានជាមានកម្មវិធីប្រឡងប្រជែង រូបថត និងការប្រគុំតន្រ្តីលើកកម្ពស់ការយល់ដឹងអំពីកម្មវីធីរេដ+នាពេលនេះ?
វាពិតជាមានតម្លៃ និងជាឱកាសដ៏ប្រពៃសម្រាប់យើងទាំងអស់គ្នា ដើម្បីគ្រប់គ្រងព្រៃឈើរបស់យើងឲ្យបានប្រសើរឡើង និងការកាត់បន្ថយការកាប់បំផ្លាញព្រៃឈើ។ កម្មវិធីនេះ ក៏ដើម្បីសិក្សាស្វែងយល់ពីអត្ថន័យនៃរេដ+ ការអភិវឌ្ឍ និងវឌ្ឍនភាពរបស់រេដ+​នៅកម្ពុជា និងលើពិភពលោក ក៏ដូចជាការចាប់ផ្តើមដំណើរការ​ជាដំបូង ដើម្បីត្រៀមលក្ខណៈសម្រាប់រេដ+​នៅកម្ពុជា ក្នុងគោលបំណងរួមចំណែកក្នុងការការពារព្រៃឈើធម្មជាតិ នៅប្រទេស​​​​​​​​​​​​​​​​​​​​​​​​​​​​​​​​​​​​​​​​​​​កម្ពុជាឲ្យបានគង់វង្ស។ ការចូលរួមការពារធនធានធម្មជាតិនេះ មិនអាចអនុវត្តបានតែឯងនោះបានទេ លុះត្រាណាតែមានអ្នកទាំងអស់គ្នាចូលរួមផងដែរ។ ថ្ងៃនេះ ខ្ញុំមានមោទនភាពជាខ្លាំងដែលបានឃើញវត្តមានដ៏ច្រើនសន្ធឹកសន្ធាប់របស់អ្នកទាំងអស់ ដែលនេះជាឱកាសសម្រាប់ឲ្យយើងធ្វើការពន្យល់អ្នកទាំងអស់គ្នាពីសារសំខាន់នៃការថែរក្សាព្រៃឈើ និងការចូលរួមកាត់បន្ថយការប្រែប្រួលអាកាសធាតុ។
មុននឹងបញ្ចប់ ក្នុងនាមរដ្ឋបាលព្រៃឈើ និងក្នុងនាមខ្លួនខ្ញុំផ្ទាល់ ខ្ញុំសូមថ្លែង​នូវ​​អំណរ​គុណ​​យ៉ាងជ្រាលជ្រៅចំពោះ ឯកឧត្ដម លោកជំទាវ លោក លោកស្រី និងប្រិយមិត្តជាទស្សនិកជនទាំងអស់ដែលបានចូលរួមក្នុងកម្មវិធីប្រឡងប្រជែង រូបថត និងការប្រគុំតន្រ្តី ដែលមានអត្ថន័យដ៏វិសេសវិសាលនាថ្ងៃនេះ ​ជាពិសេសខ្ញុំសូមសំដែងនូវអំណរគុណចំពោះ មន្ត្រីលេខាធិការដ្ឋាន អ្នករៀបចំ ក្រុមហ៊ុនដែលបានឧបត្ថម្ភកម្មវីធី ពិធីករ ពិធីការិនី សិល្បករ និងសិល្បការិនី ដែលបានខិតខំប្រឹងប្រែង យកចិត្តទុកដាក់រៀបចំកម្មវិធីប្រឡងប្រជែង រូបថត និងការប្រគុំតន្រ្តីនេះ។ ស្របពេលជាមួយគ្នានេះ ខ្ញុំសូមជូនពរ ឲ្យកម្មវិធីយើងនេះ មានដំណើរការប្រព្រឹត្តទៅដោយភាពរលូន សម្រេចគោលបំណង និងលទ្ធផល តាមការគ្រោងទុក។  
នាទីបញ្ចប់នេះ ខ្ញុំសូម​ជូនពរ ឯកឧត្ដម​លោកជំទាវ លោក លោកស្រី និងប្រិយមិត្ត ទស្សនិកជនទាំងអស់ សូមទទួល​បាននូវសុខភាពល្អ សុភមង្គល និងជួបប្រទះនូវ​ពុទ្ធិពរ​ទាំងបួន​ប្រការគឹ អាយុ វណ្ណៈ សុខៈ ពលៈ កុំបី​ឃ្លៀងឃ្លាតឡើយ។
សូមអរគុណ!

